
Sci, mesccio a quelle semplici demôe

Gh’ea pù ô cotton, pe-ô traffego do quæ

Ne-ô nêuvo mondo verso e razze moe

Son vegnûi i gianchi a tante crudeltæ,

E fra lô a guære orrende, che pän foe!..

Tanto pêu un’esecranda aviditæ!

Tanto sa l’ommo trasformâ in dannose

E cose ciù innocenti e vantaggiose!

Scì, fra quelle demôe coscì innocenti

Gh’ea pù ô metallo, chi fa tanta gôa,

E ô l'è de tanto scandalo a-i viventi;

Ma sgrezzo ancon e naturale allôa

O tegnivan fra i semplici ornamenti,

O pe uña innocentissima demôa!.,

Ma perchè (oimè!) ô Çê ô l’ha mai permisso

Che ghe ô mescciasse ô genio dell’abisso!

Quell’öu, che ben de spesso a patria oppressa

A-ô ricco e a l’egoista ô fa scordâ;

Pe-ô quæ l’è spesso impunitæ concessa

A-ô delitto, e a virtù a l’è condannâ;

Quell'öu fatale, per ô quæ l’è a stessa

Umanitæ da-i ommi renegâ,

Ch'ô fa ingiusti padroin, servi infedeli,

Fræ treitoî, figgi ingrati, poæ crûdeli;

Quell’öu, che ô l’è caxon d’apostaxia

A non pochi patrioti liberali,

E ch’ô l'appara con l’ipocrixia

Non poche dignitæ sacerdotali;

E ô fa propende a iniqua tirannia

Anche i governi costituzionali,

Quest’öu de mille guai ô fû fecondo,

Comme ne-ô vegio, coscì a-ô nêuvo mondo!

